
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

বার্ত্তা কহিতে লাগিলেন, বালক তাহার মর্ম্ম কিছুই বুঝিতে পারিল না বটে, কিন্তু তদীয় মাতা ইলাইজা সমস্ত তাৎপর্য পরিগ্রহ করিয়া দুঃখিতান্তঃকরণে ও বিষণ্ণ বদনে উদ্ঘাটিত দ্বারদেশে দণ্ডায়মান থাকিয়া সবিলাপ বচনে আপন তনয়ের প্রতি কহিতে লাগিলেন বৎস! আমাদিগের নিষ্ঠুর প্রভূ কর্ত্তৃক তুমি অদ্য বিক্রীত হইলে এবং ঐ নিকরুণ দাস ক্রেতা কর্ত্তৃক যে দেশে তুলা জন্মায় এমত দূরদেশে নীত হইবে, এবং ঐ ব্যক্তি অর্থলোভ পরতন্ত্র হইয়া বিক্রয় করিলে ইহাপেক্ষা অধিকতর নৃশংস হস্তে পতিত হইলেও হইতে পারে।



সন্তানের বিক্রয় জন্য ইলাইজার খেদ।

 বৎস! ঈদৃশ দশা সম্পন্ন হইলে তোমার দুঃখের আর পরিসীমা থাকিবে না, আমি কি অভাগিনী কঠিন হৃদয়া যে আমি জীবিতা থাকিয়া তোমার এই দুর্ব্বিষহ দুঃখ দেখিলাম, তুমি কেন এতাদৃশী দুর্ভাগা কামিনীর উদরে জন্ম পরিগ্রহ করিয়া ছিলে, হায়! তোমার দুঃসহ যন্ত্রণার সময়ই বা কে যন্ত্রণাপনোদনে যত্নশীল হইবে; প্রয়োজনীয় দ্রব্য সমূহের প্রয়োজন হইলেই বা কে প্রদান করিবে? পীড়ায় অভিভূত হইলে কে তোমাকে ভেষজ সেবন করাইয়া সুস্থ করিবে? এবং কোন দুঃখে আকুল হইলে কাহাকে মা বলিয়া ডাকিবে? কে তোমার মুখপানে চাহিয়া আহার

